KO TE TUHI RANGI O TE KĀHUI RANGATIRA
HE KUPU WHAKATAU
Ko mātou nei, ko ngā Rangatira I raro I tēnei Tuhi Rangi, i whakatūria ake he Kāhui Rangatira, kia mau nei I te Rangatiratanga o ngā Raraunga me ngā Mātauranga tuku iho, tuku iho rā mai I ngā Tūpuna, i a mātou e kohikohi nei I ēnei tokorua Kai Ariki: ko te Mātauranga, me te Raraunga hoki mō tēnei Kaupapa matua [ingoa kaupapa]. 
Hāngai atu te Kaupapa Rangatiratanga ki te Mauri, me te Mātāpono o UNDRIP, tae atu rā ki Mana o te Tiriti o Waitangi, piki ake ki runga i te Tapu o te Wakaputanga o te Rangatiratanga o Nu Tireni. Kei tēnā Kāhui Rangatira, kei tēnā Kāhui Rangatira te Mana pupuritia te whakamārama o ēnei tokotoru. Ko te mea Raraunga me te Mātauranga he Kai Ariki, he Taonga tuku iho, he Tapu noa iho, he Wairua noa iho, he Mauri noa iho, he Mana noa iho e hāngai atu ki tō te tangata. He tangata he whenua; he whenua he tangata, he Tangata Whenua.
He TAUĀKĪ RANGATIRA tēnei TUHI RANGI ki te AO. Ka puta I runga I te tuarua o te Wakaputanga o te Rangatiratanga o Nu Tireni 1835, me te tuarua o Te Tiriti o Waitangi 1840, hāngai atu ki te ia o te tuatoru, te tuawhā me te tuarima o UNDRIP 2008. He waka tēnei te Tuhi Rangi hei kawea nei te Mana me te Rangatiratanga o te Raraunga me te Mātauranga.
KO TE TUATAHI: Ko te whakatūria I te Kāhui Rangatira 
Ko te Mana o te Kāhui Rangatira, I whakatūria iho mai e te Mana o te Wakaputanga o te Rangatiratanga o Nu Tireni, o 1835. Ko te tikanga me te Pae Uru Rangi o te Kāhui Rangatira: Kia whakapou kaha  ai I te Tino Rangatiratanga o te Raraunga me te Mātauranga. Hāngai atu tō rātou mahi Rangatira ki te tikanga me te kawa o ngā hapū, o ngā whānau, o ngā mokopuna me ngā mātāpono e whai ake nei. E kai ngana rātou mā, ki te Tiriti me te Wakaputanga o te Rangatiratanga, I ngā wā katoa, kia tōtika te huarahi o te waka.
KO TE TUARUA: Ko te Pae Uru Rangi me te Kaupapa Matua
Ko te Pae Uru Rangi o te Kāhui Rangatira kia ārai ai, kia haumaru ai I te Raraunga me te Mātauranga, hei Taonga tuku iho ki ngā mokopuna, tamariki o ngā hapori, hapū hoki. Heoi anō, ko te tikanga tuatahi o te Kāhui Rangatira, kia whāngaitia ai ngā mokopuna, tamariki I te iho o te Kaitiakitanga, me te Mauri o te Kāhui Rangatira. Ko te Kaupapa Matua o te Kāhui Rangatira, kia tiaki mai I te whenua tūpuna, heke iho, heke iho ki te Raraunga me te Mātauranga hoki; ērā momo e pā ana ki Taiao, hei waka e kawea mai te Kaupapa mō ngā mokopuna me ngā tamariki kei te heke mai nei. Hāngai atu ēnei momo ki te Kaupapa o UNDRIP.
KO TE TUATORU: ko te Mana o te Kāhui Rangatira
Ko ngā Kaitiaki o te Kāhui: Ko te Kaupapa o ngā Kāhui Kaitiaki, kia whakahaere tikanga o te Kāhui Rangatira kia pūmautia rātou ki ngā mātāpono o tēnei Tuhi Rangi, e hāngai ana ki te ia o UNDRIP, ki te Mana o Te Tiriti, ki te Tapu o te Wakaputanga.
Ko te tikanga o te Kāhui Rangatira:  Ko te tikanga o te Kāhui Rangatira kia hāngai atu ki te tikanga me te kawa tuku iho; kia aro atu rātou ki te hau kāinga, me ngā Kāhui o te Kaupapa Taiao, e pā ana ki te Tiriti. 

KO TE TUAWHĀ: ko ngā Mātāpono o te Raraunga
Ka whai nei te Kāhui Rangatira I ngā mātāpono e whai ake ki raro nei, I runga I te mahi Rangatiratanga e pā ana ki te Raraunga me te Mātauranga. Ka aropiri atu rātou ki te ia o UNDRIP, ki te Mana o Te Tiriti, me te Tapu o te Wakaputanga I tō rātou mahi.
Ko te Tino Rangatiratanga o te Raraunga me te Mātauranga: Ko te Tino Rangatiratanga o te Raraunga me te Mātauranga, me noho haumaru I raro I te hau kāinga. Ka whakatū ake I runga I te Mana o te Kāhui Rangatira.
Ko te Kaitiakitanga: Ko te ia o te Kaitiakitanga ki te Raraunga me te Mātauranga, kia aropiri atu ki Taiao, ki te Tāngata, me te Mokopuna.
Ko te Tino Rangatiratanga: Ka noho te Kāhui Rangatira I raro I te haumaru o te Tino Rangatiratanga I ngā wā katoa, I roto I tō rātou nei mahi Taiao. Me aro atu te Kāhui Rangatira ki te tikanga me te kawa o tēnei Tuhi Rangi. Ko te Hiringa Matua o te Kāhui Rangatira, kia aro atu ki te Tino Rangatiratanga o te Raraunga me te Mātauranga me tōna ake nui, rahi hoki. Heke iho, heke iho ki te hiringa tipua o te hapū, me te whānau.
Ko te Taonga Tuku Iho: He Taonga tuku iho tēnei mea te Raraunga me te Mātauranga. Ko te tikanga ki te kohikohi Raraunga, Mātauranga hoki e aro atu ki te Tino Rangatiratanga o ēnei momo tūpuna. Ka tipu, ka tipu ko te tikanga me te kawa o te Raraunga me te Mātauranga me tōna taketake, me tōna ake  huarewa ki Taiao, me tōna ake haumaru tiketike ki te Tangata.

KO TE TUARIMA: ko te ara o te mahi Raraunga me te Mātauranga 
Ko te Kōkōnuku, ko te Kōkōrangi:
Ka aro atu te Kāhui Rangatira ki ēnei e whai ake nei:
Ko te tuatahi: me marutuna atu ki te Mana tuku iho o ngā Kaitiaki Mātauranga. Me aro atu ki te tikanga o te Tino Rangatiratanga o ngā Kaitiaki Mātauranga. Ka whakaae-ā-tuhi te Kaitiaki Mātauranga ki ngā mahi Taiao.
Ko te tuarua: Me whakatau mai te Kaupapa matua o te kohikohi Raraunga me te Mātauranga ki ngā Kaitiaki Mātauranga. Me aro pēhea te whai take o te mahi, me te whakatau atu I te huarewa o te mahi, me te tūraru o te mahi ki ngā Kaitiaki, tae atu rā ki ngā mokopuna.
Ko tePātaka Kai Ariki:
Ka aro atu te Kāhui Rangatira ki ēnei e whai ake nei:
Ko te tuatahi: kia parea ai I te tokorua nei me tōna ake Mana. Kia hanga mai I te pā tūwatawata hei Manaakitia mai te Mana, me te Tapu o te Raraunga me te Mātauranga. Kia haohao nei I ngā rākau tipua, I ngā rākau tawhito, I taketake mai I Te Toi o ngā rangi, kia whai huarahi ki mua.
Ko te tuarua: Kia hanga mai I te Pātaka Kai Ariki hei pū kāinga mō ngā Taonga tuku iho. Hei noho Rangatiratanga ki tēnei whenua. Hei waka e kawea nei te Kaupapa ki waho, ki tua rā.
Ko te tikanga o te tatau:
Ka aro atu te Kāhui Rangatira ki ēnei e whai ake nei:
Ko te tuatahi: Me tuku mai I te tono-ā-tuhituhi, te nui me te rahi ki te Kāhui Rangatira kia urutomo I te tatau. I reira kia kai nei I te Mātauranga. Me tēnei mea te tohatoha i te Raraunga me te Mātauranga. Mā te Kāhui Rangatira e whakaae nei mai, e whakaae nei atu. Kāore rānei.
Ko te tuarua: Ka huakina mai te tatau ki te Raraunga me te Mātauranga nā runga I te tikanga me te kawa o te Kāhui Rangatira. Kei ā rātou anake te kaitūtei o te tatau. Ko te ‘Data Sharing Agreement’ te timatanga mai o te ara ki te tatau. I reira ko ngā tikanga me ngā kawa kia kai nei te nui me te rahi ki ēnei Kai Ariki. Ko tōna Mana, kei te Tiriti me te Wakaputanga o te Rangatiratanga.
Ko te Mana me te Tapu o te Kai Ariki (he Raraunga, he Mātauranga):
Ka aro atu te Kāhui Rangatira ki ēnei e whai ake nei:
Ko te tuatahi: Me tauaro ki te Mana, ki te Tapu, ki te Mauri, ki te Wairua hoki o te Raraunga me te Mātauranga kia tika ai, kia pono ai, kia mau Rangatiratanga ai.
Ko te tuarua: Me tauaro ki te Mana me te Tapu o te Kai Ariki, e hāngai atu ki te Mana o the hau kāinga, me tō rātou Mātauranga tūpuna tuku iho. Ko te tikanga o te nui, me te rahi e kai nei I ēnei Kai Ariki, me hāngai atu ki ngā tikanga o te Kāhui Rangatira me ō rātou tonotono.
KO TE TUAONO: He aro turuki, he aro take, he aro tohetohe
Ko te tuatahi ki te Aro Turuki me te Aro Take: Me whakarite te Kāhui Rangatira I te aro take ā tau e pā ana ki te Rangatiratanga o te Raraunga me te Mātauranga. Ko te take ki tēnei ara, kia hāngai atu te Kāhui Rangatira ki te ia o te UNDRIP, ki te Mana o Te Tiriti, ki te Tapu o te Wakaputanga, ki ngā tangata mokopuna i ngā mea katoa.
Ko te tuarua ki te Aro Tohetohe:  Ka whai nei te Kāhui Rangatira I ngā whakaaro matua o te hau kāinga, me te nui me te rahi. Kei te Kāhui Rangatira te tikanga me te kawa hei whai uriuri, hei whai tikanga ki te whai ao, ki te ao mārama. He tikanga tuku iho mō ngā mokopuna me ngā tamariki, me te hau kāinga hoki.


HE KUPU WHAKAMAU
Ko te Mana o tēnei Tuhi Tuhinga Rangi ka puta mai ki te whai ao, ki te ao mārama:  
Ko te Tau . . . . . . . . . . . . . . . . .  . . . . . . . . . . . .
Ko te Marama . . . . . . . . . . . . . . . . . . . . . . . . . 
Ko te Rangi . . . . . . . . . . . . . . . . . . . . . . . . . . . .
Kei raro tēnei i te Mana tuku iho o ngā Kāhui Ariki Tapu, me ngā Kāhui Ariki Nui. 
Ko te aro take o tēnei Tuhi Rangi 
Kia whakapou kaha ki te Tino Rangatiratanga o te Kai Ariki 
me ōna Tikanga, me ōna Kawa, me ōna Taonga tuku iho. 
Hei Taonga tuku iho 
Hei haepapa ki ngā uri whakaheke e tāpiri atu ki tēnei Kaupapa Rangatira

